
Shri Hayanana Vimshatih

ಶ್ರೀಹಯಾನನವಿಂಶತಿಃ

ಧ್ಯಾನಂ (ಸ್ತುತಿ ಪ್ರಶಂಸಃ -
ವಂದೇಽಹಂ ವಾಗಧೀಶಾನಂ ವೇದಾಂತಸ್ತುತವೈಭವಂ .

ವಿದ್ಯಾಸಂಪತ್ಪ್ರದಂ ಲಕ್ಷ್ಮೀಹಯಗ್ರೀವಂ ದಯಾನಿಧಿಂ ..

ಯೋ ಬ್ರಹ್ಮಾಣಂ ವಿದಧಾತಿ ಪೂರ್ವಂಯೋ ವೈ ವೇದಾಂಶ್ಚ ಪ್ರಹಿಣೋತಿ ತಸ್ಮೈ .

ತಗ್ಂ ಹ ದೇವಮಾತ್ಮಬುದ್ಧಿಪ್ರಕಾಶಂ ಮುಮುಕ್ಷುರ್ವೈ ಶರಣಮಹಂ ಪ್ರಪದ್ಯೇ ..

ಅಥ ಶ್ರೀಹಯಾನನವಿಂಶತಿಃ .
ಸ್ವಸ್ತಿ ವಸ್ತು ದಿಶತಾದ್ಧಯವಕ್ತ್ರಂ ಕಿಂಚಿದಬ್ಜಸದೃಶಾಕ್ಷ ಮನಂತಂ .

ಯತ್ಕಟಾಕ್ಷಪರಿಪಾತವಶೇನ ಜ್ಞಾನವಾನ್ ಭುವಿ ಭವೇತ್ ಖಲು ಜಂತುಃ .. 1..
ರಕ್ಷೋಹೃತವೇದತಯಾ ಸ್ರಷ್ಟಾರಂ ಕಲುಷಿತಾಂತರಂ ದೇವಃ .
ರಕ್ಷೋಹನನೇನ ಚಯೋ ನಿಗಮೇನಾತೂತುಷತ್ ಸ ಪಾತ್ವಸ್ಮಾನ್ .. 2..

ಮಧುಕೈಟಭಹಂತೃ ರಮಾಧರಂ ವಿಲಸದಬ್ಜಸುದರ್ಶನದೋರ್ಯುಗಂ .

ರಮತಾಂ ಹೃದಯೇ ತುರಗಾನನಂ ಕಿಮಪಿ ಸುಂದರಮವ್ಯಯವಸ್ತು ಮೇ .. 3..

ಕಾಚಿನ್ಮೂರ್ತಿರ್ವಾಸುದೇವಸ್ಯ ಶುಭ್ರಾ ಲಕ್ಷ್ಮೀವಿದ್ಯುಚ್ಛಾರದಾಂಭೋರುಹಾಭಾ .

ವಾಗೀಶಾನಾ ವಾಜಿವಕ್ತ್ರಾಽತಿಲೋಕಾ ಚಿತ್ತೇಽಸ್ಮಾಕಂ ನೃತ್ಯತಾದ್ವರ್ತಮಾನಾ .. 4..

ಸಿತಸ್ಫಟಿಕಭಾಸುರೇ ಸರಸಿಜೇ ನಿಷಣ್ಣಂ ವಿಭುಂ
ಕರಾಗ್ರಧೃತಪುಸ್ತಕಂ ಕಮಲಯಾ ಸಮಾಲಿಂಗಿತಂ .

ಹಿಮಾಂಶುಸದನಂ ಪ್ರತಿಸ್ವನಿತರೋದಸೀಹೇಷಕಂ
ಹಯಾನನಮನುತ್ತಮಂ ಸತತಮಂತರೀಡೀಮಹಿ .. 5..

ಅಸ್ತು ಮೇಽದ್ಯ ಹೃದಯೇ ಕಮಲಾಧೃತ್ ವಸ್ತು ಕಿಂಚಿದರವಿಂದನಿಭಾಕ್ಷಂ .

ಪ್ರಸ್ತುತಾರ್ಥದಮನುತ್ತಮಮೇವಂ ಕಸ್ತು ಚೇನ್ಮಮ ಪುರೋ ವಿಜಯೀ ಸ್ಯಾತ್ .. 6..

ಹೃದ್ಯಾ ಲಕ್ಷ್ಮೀರ್ವಾಜಿವಕ್ತ್ರಸ್ಯ ರಕ್ಷೇತ್ ಹೃದ್ಯಾ ಭಕ್ತಿರ್ವಾಜಿವಕ್ತ್ರಸ್ಯ ಮೇಽಸ್ತು .
ಹೃದ್ಯಾ ಪ್ರೀತಿರ್ವಾಜಿವಕ್ತ್ರಸ್ಯ ಭೂಯಾತ್ಹೃದ್ಯಾಸ್ತಾಂ ಮೇ ವಾಜಿವಕ್ತ್ರಸ್ಸಪದ್ಮಃ .. 7..
ತುರಂಗವದನಾಯ ತೇ ನಿಖಲವಾಕ್ಪ್ರಪಂಚೇಶಿನೇ
ನಮೋವಚನಮಹಿಮಪ್ರಬಲವಿಘ್ನನಿರ್ವಾಪಿಣೇ .

ತನೋತು ಶುಭಮೀಯಿವಾಂಸಮತಿಶೀತನೇತ್ರಾಬ್ರುಹೋ
ಭವಾ ನಿಮಮಕಿಂಚನಂ ದೃಢತರಂ ನಿರೀಕ್ಷ್ಯ ಸ್ವಯಂ .. 8..

ಲಕ್ಷ್ಮೀನಟ್ಯಾ ಮೇ ಹೃದಬ್ಜಾಖ್ಯರಂಗೇ ವಿದ್ಯಾಖ್ಯಾಯಾ ನಾಟಿಕಾಯಾಃ ಪುರಸ್ತಾತ್ .

ಸರ್ವಾಲಂಕಾರೈಶ್ಚಮತ್ಕಾರಿತಾಯಾಃ ಸೂಚ್ಯಾತ್ ಸ್ಥಿತ್ವಾ ಸೂತ್ರಧಾರೋ ಹಯಾಸ್ಯಃ
.. 9..

ಪ್ರಕಟಿತನಿಜಹೇಷಾರೂಪಭಕ್ತಾಭಿಕಾಂಕ್ಷಂ
ಕರಧೃತದರಚಕ್ರಂ ದುಷ್ಟಸಂಹಾರದಕ್ಷಂ .

ಉರಸಿ ನಿವಸದಬ್ಜಾಽಶ್ಲಿಷ್ಟಮಂಭೋರುಹಾಕ್ಷಂ
ಭಜತ ತುರಗವಕ್ತ್ರಂ ಸ್ವಾಶ್ರಿತಾರಕ್ಷದೀಕ್ಷಂ .. 10..

ಪ್ರೀತಿಂ ದಧಾತು ಮಯಿ ವಾಗಧಿಪಃ ಪ್ರಕಾಮಂ
ಪದ್ಮಾಸಖಃ ಪರಮಕಾರುಣಿಕೋಽಬ್ಜನಾಭಃ .
ವೇದಾಕೃತಿರ್ವಿಮಲಚಂದ್ರನಿಭೋ ಹಯಾಸ್ಯಃ
ಪಾಂಡುಪ್ರಫುಲ್ಲಜಲಜಾಸನಸಂಸ್ಥ ಈಡ್ಯಃ .. 11..
ಅಂತರ್ಧ್ವಾಂತಂ ಮೇ ನಾಶಯೇದ್ವಾಜಿವಕ್ತ್ರಃ
ಪ್ರೋದ್ಯತ್ಕಾಂತ್ಯಾಽಸೌ ದೀಯತಾಮಪ್ಯಮೋಘಾ .

ಶಕ್ತಿರ್ವಿಘ್ನಾನಾಂ ಧ್ವಂಸಿನೀ ವಾಕ್ಪ್ರಪಂಚೇ
ಸರ್ವಂ ಭೂಯಾತ್ತತ್ಪ್ರೇಮಲಿಪ್ತಾಕ್ಷಿಪಾತಾತ್ .. 12..

ಶರದಭ್ರಸಮಾನ ಶರೀರರುಚಿಃ ಶಿತಿಮೇಘಸಮಾನಶಿರೋಜತತಿಃ .
ಚಪಲಾಸದೃಶೇಂದಿರಯಾ ಸಹಿತೋ ರಮತಾಂ ಹೃದಯೇಮಮವಾಜಿಶಿರಾಃ .. 13..
ಯಉದ್ಗೀಥರೂಪಸ್ಸಿತಾಭ್ರಾಭವರ್ಷ್ಮಾ
ಯ ಓಂಕಾರರೂಪೋ ರಮಾಸಂಗತಾಂಕಃ .
ಸ ಮೇ ಜ್ಞಾನರೂಪಂ ತಮಃ ಪ್ರೋಚ್ಛಿನತ್ತು
ಸ ಮೇ ಸರ್ವ ಸಂಪದ್ವಿವೃದ್ಧಿಂ ತನೋತು .. 14..
ಪ್ರಭುಹಯಾನನಮೀಡಿಮಹೇ ಸದಾ ವಿಭುರಸೌ ಮಮ ಬೋಧಯತಾದ್ಗಿರಂ .

ನ ಭುವಿಮಾದೃಗನಾಥಜನಾವನಾತ್ ಸ್ವಭುವ ಆತ್ಮಸಮಾದಿತರದ್ಭವೇತ್ .. 15..

ತ್ರಯ್ಯಾತ್ಮಕಂ ಪ್ರಣವರೂಪಮುದಾರಭಾವಂ
ಉದ್ಗೀಥ ವೇದತತಿಮೂಲ ವಿಗೀಯಮಾನಂ .

ವಿಶ್ವೋತ್ತರಾಕೃತಿ ಹಯಾನನಮಿಂದಿರಾಭೃತ್
ಶುಭ್ರಂ ಕಿಮಪ್ಯತಿಜಗತ್ ಪರಧಾಮ ನೌಮಿ .. 16..

ಹಯಾಸ್ಯ ಮೀಡೀಮಹಿ ಧಾಮ ಹೃದ್ಯಂ ಆಜ್ಞಾನ ತಾಮಿಸ್ರ ಸಹಸ್ರರಶ್ಮಿ .
ಕ್ರೀಡಾ ವಿಭಕ್ತೀಕೃತ ಕೈಟಭಾಸು ಲಕ್ಷ್ಮೀಧರಂ ಶಾಶ್ವತಮದ್ಯ ಕಿಂಚಿತ್ .. 17..

ದಲನ್ನಲಿನಪೇಶಲಂ ಸನಲಿನಾಕ್ಷಮಾಲಂ ಕರಂ
ದಧಚ್ಛತಮಖಾರಿಭೇದನ ಜಯಶ್ರಿಯಂ ದಕ್ಷಿಣಂ .

ಭಜಜ್ಜಗದಪಾರನಿರ್ಭಯದಮೀಡ್ಯಸವ್ಯಾಖ್ಯಕಂ

ಭಜಂತಿ ಮುನಯಸ್ಸದಾ ಯಮಿತರಾನಪೇಕ್ಷಂ ಸ್ತುಮಃ .. 18..
ಸವ್ಯಂ ಕರಂ ದಕ್ಷಿಣ ಮಾಶ್ರಿತಾನಾಂ ಸಪುಸ್ತಕಂ ವಾರ್ಧಿಸುತಾವಲಂಬಿ .

ಜ್ಞಾನಪ್ರದಂ ರಮ್ಯಮಿಭೇಂದ್ರತುಂಡದ್ಯುತಿಂ ಭಜಾಮೋಽಶ್ವಮುಖಸ್ಯ ನಿತ್ಯಂ .. 19..

ಮಥಿತದಿತಿಜಸೈನ್ಯಂ ಪಾಂಚಜನ್ಯಂ ದಧಾನಂ
ಪವನಸಖಶಿಖಾಭೃಚ್ಚಕ್ರಮತ್ಯುಗ್ರವಕ್ರಂ .

ಭುಜಯುಗಮವತಾನ್ನ ಸ್ಸವ್ಯಸವ್ಯೇತರಾಖ್ಯಂ
ಭಜತಿಯದಮರಾಣಾಂ ಬೃಂದಮಶ್ವಾನನಸ್ಯ .. 20..
ಏವಂ ಹಯಾನನಸ್ತೋತ್ರಂ ಭಕ್ತಾ ಕೃತ್ವಾಽರ್ಪಯ ದ್ವಿಭೋಃ .
ಪಾದಯೋಸ್ತತ್ಸತಾಂ ಪ್ರೀತ್ಯೈ ಭವೇದೇತತ್ಪದೇ ರತಾಃ .. 21..
ಶ್ರೀಮತೇ ಹಯವಕ್ತ್ರಾಯ ಶ್ರಿತರಕ್ಷಣದೀಕ್ಷಿಣೇ .

ಶ್ರಿಯಾಽಽಲಿಂಗಿತಪಾರ್ಶ್ವಾಯಮಂಗಲಂ ನಿತ್ಯಮಂಗಳಂ .. 22..

ಇತಿ ಶ್ರೀಹಯಾನನವಿಂಶತಿಸ್ಸಂಪೂರ್ಣಾ .

